
Einstein geologoa 
Aitortu behar dut duela gutxi arte ezer ez nekiela Einsteinen fazeta honi buruz, baina, egia esan, ez nau larregi harritzen, Einsteini, hein batean edo bestean, zientziaren esparru guztiak interesatzen zitzaizkion-eta. Dena dela, geologiaz zuen zaletasunaren berri anekdota baten bidez iritsi zait. Duela berrogeita hamar bat urteko kontua da. Garai hartan, Estatu Batuetako institutu bateko irakasle zen Charles Hapgood jaunak lurrazalaren jitoa azaltzeko liburu bat argitaratu zuen Einsteinen oniritziarekin. Oraindik garai haietan kontinenteen mugimendua azaltzeko hipotesiak eztabaidagarri ziren, nahiz eta Wegenerrek hamarkada batzuk lehenago proposatu zituen gaur egun onartuta dagoen teoriaren oinarriak. 

Ordutik, Lurraren azala puzzle bat bezala zatitxoz osaturik dagoela eta puska horiek elkarren aurka edo elkarrengandik urruntzen direla azaltzen dugu geologook, besteak beste, zergatik dauden fosil berdinak Atlantikoaren bi aldeetako garai bereko arroketan eta lehengo astean Bermeon eta inguruetan sentitu zen lurrikara azaltzen ditugunean. Puzzlearen puska horiek bigun, bero eta etengabe mugitzen ari den lur azpiko mantuaren gainean mugitzen direlako azalpenari kontinente-plaken teoria deitzen diogu gaur. Hapgooden garaian oraindik azalpenen bila zebiltzanez, Poloetan dauden izotzak Lurraren ardatzaren gainean zentratu gabe eta Antartikokoa Artikokoa baino handiago izateak lurrazala mugitzera eramaten zuela proposatu zuen irakasle honek. Hapgooden liburuaren hitzaurrean Einsteinek geologiari buruzko interes eta ezagutza dezente handiak erakutsi zituen, Poloetako izotzen asimetriak eragindako kontinenteen jitoa azaltzeko teoria babestuz, nahiz eta azken esaldietan zentzuzko zalantzak aipatu. 
Hala ere, Hapgood zuzen ibili izan balitz, gero eta lurrikara gutxiago izango genituzke, Poloetako izotzak urtzen ari baitira oso azkar eta, ondorioz, lurrazalean gero eta mugimendu gutxiago izango litzateke. Baina, nahiz eta egun hauetan elurrak berriro zuritu duen Euskal Herria, zalantzarik ez dago klima berotzen ari dela. Hortxe daude datuak. Azken ehun urteotan munduko klima 7&fraq14; C epeldu omen da, eta horrela segituz gero, hurrengo ehun urteotan beste bost bat gradu bero daiteke, Poloetako izotzak urtuz eta aurreikusten zailak diren aldaketak ekarriz. Areago, ondorioak oso larriak izan daitezkeela inor gutxik jartzen du zalantzan. Horregatik abiatu zen Kyotoko Protokoloa eta horregatik ari da Europako Batzordea energia berriztagarrien ikerketa bultzatzen. Esaterako, 2002. eta 2006. urteen artean 440 milioi euro gastatuko ditu ikerketa-eremu hau bultzatzeko. Oraindik gutxi da, baina bada zerbait eta, gainera, inbertsio-maila horrek AEBen eta Japoniaren aurretik jartzen gaitu. Egia esan, Europak badu munduko zenbait herrialdeekiko menpekotasuna energia ekoizteko behar diren gai asko, hidrokarburoak eta uranioa esaterako, kanpoan erosten baititu. Eta arrazoi berekoi horrengatik baino ez balitz ere, energia berriztagarrien bidea, alegia, bertan etengabe ekoitz daitezkeen energiaren txanda, hartu beharko luke. 

Gauza bera bultzatu beharko lukete gure erakundeek. Bestela, zer egingo dugu, adibidez, kanpotik datorren gasaren iturria ixten badigute? Zerekin berotuko ditugu etxeak? Nola ekoitziko dugu argindarra Boroa gasik gabe geratzen bada? Gainera, Kyotoko itunaren azterketan huts egin berri du Espainak eta etxerako lanak egin gabe eraman ditu Montrealeko Gailurrera. Izan ere, dagoeneko 2003. urtean, 1990ean baino % 43 CO2 gehiago isuri zen Espainiako Estatuan: herrialde garatuen artean hazkunde kutsatzaile handiena. Ohore tristea. Eta datuak eskuan ez badauzkat ere, ziur naiz Euskal Herriak ere ez lukeela gaindituko. Bada garaia, beraz, egiten ari garena errotik aldatzeko. Bada garaia, energia berriztagarriak gure etxeraino ekartzeko. Suedian guztiek bioklimatika ezagutzen badute, zergatik ez du ia inork ezagutzen Euskal Herrian? Zergatik, ez dugu behingoz eraikuntza berri guztietan erabiltzen? Orain oztopoak baino ez diren udaletako araudi urbanistiko zaharkituak noizko aldatuko dira energia berriztagarriak bultzatzeko? Non lehenengo euskal «zero energiako eraikuntza» instituzionala? Noizko energiaren euskal paradigma berria? Duela ehun urte, Einsteinek Fisika mundura iraultza ekarri zuen bezala, energia berriztagarriek sor dezaketen iraultzan dago erantzuna. 
